
Ներածություն 

 

Գեղեցկությունը հոգևոր արժեք ունի։  

Գեղագիտական հաճույքը միշտ ոգու, մտքի հաճույք է։ 

Վասիլյով 

 

Մարդու գեղագիտական դաստիարակության հիմնախնդիրը 

մշտապես զբաղեցրել է կարևորագույն տեղ մարդկության զարգացման 

ընթացքում։  

Գեղագիտական դաստիարակության գործընթացում տեղի է 

ունենում և՛ մարդու գեղագիտական որակների ձևավորումը, և՛  

զգայարանների ու վերլուծիչների զարգացումը։ 

Սույն հետազոտական աշխատանքում կներկայացվեն, 

մասնավորապես,  դպրոցականի գեղագիտական դաստիարակության 

խնդիրները ու դրա կարևորությունը։ Այս ամենի մասին կխոսվի առաջին՝  

«Գեղագիտական դաստիարակության դերն ու էությունը» վերնագրում։  

Կենսաբանության դասերի ընթացքում գեղագիտական 

դաստիարակության առանձնահատկություններին, խնդիրներին ու 

գործնական կետերին անդրադարձ կկատարվի երկրորդ՝ 

«Գեղագիտական դաստիարակությունը կենսաբանության դասերին» 

վերնագրում։ 

Հիմնական նյութի ներկայացմանը կից՝ ամենավերջում կան նաև 

հավելվածներ՝ նկարներ՝ որպես օրինակներ։ 

Աշխատանքը բաղկացած է 17 էջից։ 

1. Գեղագիտական դաստիարակության դերն ու  

էությունը 

 

Նոր մարդու, համակողմանի և ներդաշնակ զարգացած 

անձնավորության ձևավորումն անհրաժեշտորեն ենթադրում է նրա 

գեղագիտական զարգացումը։ Իսկ վերջինս ապահովվում է 

գեղագիտական դաստիարակության և կրթության շնորհիվ։ 

Մարդու գեղագիտական դաստիարակության հարցն ունի շատ հին 

և երկարատև պատմություն։ Սակայն մարդկության պատմության ոչ մի 

դարաշրջանում ժողովրդի, ողջ հասարակության գեղագիտական 

դաստիարակության խնդիրը երբեք այնպիսի սրությամբ ու խորությամբ 

չի դրվել, ինչպես այսօր է։ Այն վկայում է համաժողովրդական այն 

սևեռուն ուշադրությունը, որին արժանացել է գեղագիտական 

դաստիարակության հարցը վերջին կես դարվա ընթացքում։ 

Գեղագիտական դաստիարակության խնդիրը դարձել է 

համաժողովրդական ու համապետական նշանակության գործ։ Եվ դա 

ունի իր օբյեկտիվ պատճառները․ մարդկանց նյութական բարեկեցության 

աճը լայն հնարավորություններ են ստեղծել կենցաղի վերափոխման և 

գեղեցկացման համար։ 

Գեղեցիկի պահանջը օրըստօրե մեծանում է նաև մարդկային 

փոխհարաբերությունների բնագավառում։ Մեր հասարակությունը 

կարիք է զգում ներքին և արտաքին բարձր մշակույթի տեր մարդկանց, 

ովքեր իրենց գեղեցիկ վարքով կստեղծեն ուրախ, կենսախինդ, 



4 
 

ընկերական մթնոլորտ թե՛ ընտանիքում, թե՛ աշխատանքում և թե՛ 

հասարակական վայերերում։ 

Շատ դեպքերում, գեղագիտական դաստիարակություն ասելով 

հասկանում են միայն դաստիարակությունը, որը տրվում է արվեստի 

միջոցով։ Այսինքն նույնացվում են գեղագիտական ու գեղարվեստական 

դաստիրակությունը։ Գեղագիտական դաստիարակությունը ավելի լայն 

հասկացություն է, քան գեղարվեստական դաստիարակությունը։ 

Վերջինս կազմում է գեղագիտական դաստիարակության կարևորագույն 

մասը։ 

Գեղագիտական դաստիարակության խնդիրը ներկայումս 

գտնվում է թե՛ փիլիսոփայական-գեղագիտական և թե՛ 

մանկավարժական մամուլի ուշադրության կենտրոնում։ Նկատվում են 

զգալի հաջողություններ գեղագիտական դաստիարակության 

բավանդակության, մեթոդիկայի և միջոցների հետ կապված մի շարք 

հարցերի գիտական լուսաբանման բնագավառում։ Բայց, 

այնուամենայնիվ, գեղագիտական դաստիարակության վերաբերյալ 

գիտությունը դեռևս ժամանակի, կյանքի հրամայական պահանջներից, 

բավարար չափով չի ապահովում գեղագիտական դաստիարակության 

տեսության և գործնական անհրաժեշտ վերելքը։ 

Գեղագիտական դաստիարակության գործընթացում տեղի է 

ունենում ոչ միայն մարդու գեղագիտական որակների ձևավորումը, այլ 

նրա զգայարանների ու առաջին հերթին տեսողական ու լսողական 

վերլուծիչների զարգացումը։ 

Գեղագիտական զգացմունքների մշակույթը պահանջում է 

դպրոցական կյանքի բարձր ընդհանուր մշակույթ, հատկապես 

բարոյական մշակույթ - վերաբերմունք մարդու ու բնության՝ որպես 

ամենաբարձր արժեքների նկատմամբ։ Գեղագիտական արժեքներն 

անզոր են այն իրադրության մեջ, որտեղ իշխում է կոպտությունը, 

անտարբերությունը, անազնվությունն առօրյա փոխհարաբերութ-

յունների մանրուքներում։ 

Գեղագիտական դաստիարակությունն սկսվում է խմբի 

անդամների միջև եղած հարաբերությունների հարուստ հուզական 

ենթատեքստից՝ զգայություն, սրտակցություն, անկեղծություն։ Մարդուն 

շրջապատող գեղեցկության և իր՝ մարդու գեղեցկության ներդաշնակ 

միասնության հարցում առաջատար դերը պատկանում է մարդկային 

փոխհարաբերությունների գեղեցկությանը։ Երեխան դեռևս չի կարող այդ 

գեղեցկության էությունն ըմբռնել մտքով, գիտակցությամբ բայց նա զգում 

է դա սրտով՝ գեղեցկությունը նրա համար արդարացիությունն է։ 

Արդարացիությունը ազնվացնում է երեխայի սիրտը, 

անարդարացիությունը կոպտացնում է, ծնում դաժանություն։ 

Արդարացիության պատճառած հաճույքից սկսվում է մարդու 

ներաշխարհի և նրան շրջապատող աշխարհի միջև եղած 

ներդաշնակությունը։ Արդարացիությունն ունի հրաշալի հատկություն՝ 

բացում է երեխայի աչքերն ու սիրտը գեղեցկության նկատմամբ։ Այն 

բանից, թե որն է իշխում ընտանիքում և դպրոցում՝ արդարացիությունը 

կամ անարդարացիությունը, կախված է երեխայի հոգեվիճակը, նրա 

ներաշխարհի փոխհարաբերությունները մարդկանց հետ, որոնք ապրում 

են նրա կողքին և մտնում են նրա կյանքի մեջ։  

Գեղագիտական զգացմունքների աղբյուրը գեղագիտական 

ընկալումների մշակույթն է։ Իրականության նկատմամբ մարդու 

գեղագիտական հարաբերությունը սկսվում է գեղագիտական 

ընկալումներից և չի կարող տեղի ունենալ առանց դրանց։ 

Դպրոցականի գեղագիտական դաստիարակությունը, անձի 

գեղագիտական զարգացումը պահանջում են զանազան գործոնների, 

աղբյուրների և միջոցների համակցված, ամբողջական օգտագործում։  

Այդ գործոններից ու միջոցներից կարելի է առանձնացնել հետևյալ երեքը՝ 

բնություն, աշխատանք և սպորտ։ Սրանց զարգացման միջոցով 

հնարավոր կլինի հասնել գեղագիտական ինքնադաստիարակությանը, 

ինչը դպրոցականին՝ դպրոցն ավարտելուց հետո պարբերաբար 

ինքնակրթվելու և առավել բարձր բարոյական, մտավոր ու ֆիզիկական 

մակարդակի հասնելու ուղին է։ 

2. Գեղագիտական դաստիարակությունը 

կենսաբանության դասերին 

 

Բնությունը մարդու գեղագիտական դաստիարակության կարևոր 

գործոն է․ այն պետք է պատվավոր տեղ գրավի դպրոցականի 

գեղագիտական դաստիարակության համակարգում։ Պատահական չէ, 

որ անցյալի շատ մտածողներ զգացին բնության վեհացնող 

ներազդեցությունների ուժը, իսկ նրանցից ոմանք (Ռուսսո, Տոլստոյ, 

Թումանյան և ուրիշներ) կոչ արեցին «ետ դեպի բնությունը», կարծելով, 

թե դրանով կարող են մարդկությանը փրկել «քաղաքակրթության 

վնասներից»։ 

Բնությունը մարդու գեղագիտական ճաշակի մեծագույն 

դաստիարակն է։ Այդ է  ապացուցում նրա գեղագիտական 

ճանաչողության բազմադարյան փորձը, այդ են վկայում անցյալի և 

ներկայի շատ խոշոր մտածողների, արվեստագետների 

խոստովանությունները։ Մեծ բնախույզ Դարվինը խոստովանել է, որ 

բնության հետ մոտիկից և հաճախ շփվելը նրա մեջ վաղ հասակում 

զարգացրել է բնության նկատմամբ գեղեցիկի զգացումը, որը 

պահպանվել է մինչև կյանքի վերջը, այն ժամանակ, երբ գեղագիտական 

մնացած զարգացումները (պոեզիայի, երաժշտության, մասամբ՝ 

կերպարվեստի) կենցաղի, աշխատանքի և անձնական կյանքի 

անբարենպաստ պայմանների բերումով անհրաժեշտ սնունդ չեն ստացել 

և աստիճանաբար բթացել են։ Նա բնության նկատմամբ գեղեցիկի 

զգացումը համեմատել է այն վեհ զգացմունքի հետ, որը մեզ մոտ 

առաջացնում է երաժշտության ազդեցությամբ։ Ռուս մեծ կոմպոզիտոր 

Չայկովսկին բարձր գնահատելով արվեստի դերը մարդու կյանքում, 

այնուամենայնիվ, նախապատվությունը  տվել է բնությանը։ նա գրել է․ 

«Բնությունից ստացած վայելքը բարձր է, քան արվեստից ստացածը»։ 

Բնության գեղագիտական դաստիարակչական դերը հատուկ ուժով 

ընդգծեց ականավոր մանկավարժ Ուշունսկին․ «Ինձ բարբարոս 

անվանեցեք մանկավարժության մեջ, բայց ես իմ կյանքի 

տպավորություններից հանգել եմ այն խոր համոզման, որ երիտասարդ 

հոգու զարգացման վրա հիանալի լանդշաֆտն այնպիսի վիթխարի 

դաստիարակչական ազդեցություն ունի, որի հետ մանկավարժի 

ազդեցությունը դժվար թե կարողանա մրցել»։ 

Բնության գեղագիտական ճանաչողությունը հող է 

նախապատրաստում արվեստի շատ երկեր ճիշտ ընկալելու և 

հասկանալու համար։ Բնությունը հարստացնում է աշակերտների 

երևակայությունը, հիշողությունը գեղագիտական մտապատկերներով և, 

վերջապես, նպաստում է նրանց դիտունակության զարգացմանը։ 

Բնության գեղեցկությունը մեծ դեր է խաղում հոգևոր ազնվության 

դաստիարակության գործում։ Այն դեռահասի հոգում դաստիարակում է 

իրերի, երևույթների նրբությունները, նրբերանգները, հոգու մղումներն 

զգալու, ընկալելու ընդունակություն։  

Բնությունը բարության աղբյուր է, նրա գեղեցկությունն ազդում է 

մարդու հոգևոր աշխարհի ձևավորման: Բազմամյա փորձը համոզում է, 

որ բնության գեղեցկության անգութ մսխողները դառնում են այն 

երեխաներն ու դեռահասները, որոնց հոգում բթացած է բարության 

զգացումը, չկա ավելի լավը դառնալու անկեղծ ցանկություն։  

Մարդը դաստիարակության տարիքում շրջապատող աշխարհը 

նրբորեն, խորապես, հուզական-գեղագիտական պայծառությամբ 

ընկալելու ավելի շատ պահանջ ունի, քան իր բարոյական, մտավոր, 

հուզական և գեղագիտական զարգացման որևէ այլ շրջանում։ 

Պատանեկության տարիներին աշխարհի գեղագիտական որակների 

ընկալումը միաձուլվում տրամաբանական խորը իմացության, իրերի և 

երևույթների էության մեջ մտքով թափանցելու հետ։  Որքան ավելի խորն 

ու ավելի նուրբ է տրամաբանական իմացությունը և որքան ավելի 

ցայտուն  են մտավոր զգացումները, այնքան ավելի զգալի է բնության 

գեղագիտական որակների ազդեցությունը դեռահասի հոգևոր աշխարհի 

վրա։ 

Պատանեկության տարիներին մարդու համար բացահայտվում են 

գիտական այնպիսի ճշմարտություններ, ինչպիսիք են նյութի 

հավերժությունը, տիեզերքի անսահմանությունը, էներգիայի մի 

տեսակից մյուսի անցումը, կենդանի և անկենդան բնության 

միասնությունը։ Այս ճշմարտությունների մեջ թափանցելը դեռահասի 

համար այնպիսի տպավորիչ անակնկալ հայտնագործություն է, որ 

գիտելիքների տպավորությունների այդ հեղեղը պետք է ոչ միայն 

խորապես իմաստավորել, այլ նաև զգալ։ Եթե դա չկա ապա 

տրամաբանական իմացության պրոցեսը զրկված է հոգուց՝ 

բանականության հզորության առաջ զարմանքի զգացումից, իսկ այդ 

զգացումը գիտության ծարավի աղբյուրը։ Աշակերտը պետք է ապրի, զգա 

այդ ճշմարտությունները, որպեսզի դրանք չզարմացնեն ու չշփոթեցնեն 

նրան իրենց վեհությամբ։ 

Այդ կարևորագույն աշխարհայացքային ճշմարտությունները 

զգալու համար միջավայր է բնության գեղեցկությունը։  

Բնության գեղեցկությունը ընկալելու, ճանաչելու և վայելելու միջոց 

են էքսկուրսիաները ու այցերը թանգարաններ։ Էքսկուրսիաների մեջ 

նպատակահարմար է ներառել մասնագիտացված թռչնաբանների, 

կենդանաբանների և բուսաբանների, ովքեր բնությունը առավել գեղեցիկ 

և մոտիկից ճանաչելու հնարավորություն կընձեռեն։ 

Բնության նկատմամբ գեղագիտական վերաբերմունք 

դաստիարակելու հարուստ հնարավորություններ են ընձեռում 

դպրոցում դասավանդվող գրեթե բոլոր ուսումնական առարկաները։ 

Դպրոցականները բնության հետ առավել շփման մեջ է մտնում 

կենսաբանական առարկաների և աշխարհագրության դասերի միջոցով։ 

Այս առարկաները լայն հնարավորություններ  են տալիս 

դպրոցականների մեջ սեր առաջացնել բնության նկատմամբ, տեսնելու 

նրա գեղեցկությունը, ինչպես նաև ձգտում՝ բնությունը 

կերպարանափոխելու,  դրանով մեր կյանքը զարդարելու և 

գեղեցկացնելու ցանկությունը։ 

5-6-րդ դասարաններում բուսաբանության ուսուցման ժամանակ 

այդպիսի հնարավորություններ տալիս են «Տերև», «Ցողուն», «Բույսերի 

բազմացում» և այլ թեմաներ։ Կազմակերպելով գործնական 

աշխատանքներ՝ ուսուցիչը կարող է դպրոցականների ուշադրությունը 

կենտրոնացնել մարգերի բաժանման գեղեցկության վրա։ Մրգատու  և 

դեկորատիվ բույսերը տնկելիս հարկավոր է ոչ միայն պահպանել 

ագրոտեխնիկական նորմերը, այլև հաշվի առնել պարտեզի 

պլանավորման գեղագիտական կողմը։ 

Կենդանաբանության դասընթացից «Ողնաշարավոր 

կենդանիները» բաժինը ուսուցանելիս, ուսուցիչը կարող է աշակերտների 

ուշադրությունը կենտրոնացնել «Թռչունների դասը» թեմայի վրա, նշելով 

դրանցից ոմանց փետրավորման գեղեցկությունը, դայլայլի 

գեղեցկությունը և այլ գեղագիտական կողմեր։ Այդ տեսակետից 

հետաքրքիր նյութ կարող է տալ «Կաթնասունների դասը» թեման։ 

«Ընդհանուր կենսաբանության հիմունքները» դասընթացում 

նմանօրինակ նյութեր կարելի է գտնել «Օրգանիզմ և միջավայր» բաժնում։ 

Գեղագիտական բնույթի շատ նյութ են տալիս «Օրգանիզմների 

բազմազանություն» և այլ թեմաները։ Նշված երկրորդ բաժնում այդ 

հնարավորությունները առավել շատ են։ 

Հարուստ նյութ են տալիս արտադասարանական աշխատանքները 

կենսաբանությունից։ Նմանօրինակ աշխատանքների թվին են 

պատկանում դպրոցի հողամասում տարվող աշխատանքները, դպրոցի 

շուրջը ծաղկանոցներ աճեցնելը, էքսկուրսիաները դեպի բնության գիրկը, 

բերքահավաքի տոնի, թռչունների օրվա և թեմատիկ ցերեկույթների 

(«Ճանապարհորդություն տնային բույսերի հետ», «Մեր երկրամասի 

բնությունը», «Հայաստանի կենդանական աշխարհը», «Հայաստանի 

բուսական աշխարհը») կազմակերպումը, ինչպես և տարվա 

եղանակներին նվիրված տոները («Աշուն», «Ձմեռ», «Գարուն», «Ամառ»), 

արտադասարանական խմբակները («Պատանի բնասերներ», «Բնագետ») 

և այլն։  

Սևան քաղաքում գտնվող «Սևան ազգային պարկի թանգարան»-ը 

հրաշալի վայր է գեղագիտական դաստիարակության համար։ 

Թանգարանում ցուցադրված է Սևան ազգային պարկի բուսական և 



12 
 

կենդանական աշխարհի, ինչպես նաև պատմության և կենցաղի մասին 

պատմող բազմազան հավաքածու: Հատկապես աչքի է ընկնում 

թռչունների հարուստ հավաքածուն: Իսկ թանգարանի զարդն է 

համարվում Սևանա լճից երբևէ բռնված ամենամեծ իշխան ձուկը՝ 16 կգ 

քաշով և 95 սմ երկարությամբ (Հավելված 1․)։ 

Ինչպես արդեն նշեցինք բնության հետ ծանոթանալու հրաշալի 

առիթ է էքսկուրսիաները դեպի բնության գիրկ, որտեղ երեխաներին 

հնարավորություն կտրվի ծանոթանալ տարածաշրջանին հատուկ 

բուսատեսակներին և կենդանատեսակներին՝ միաժամանակ հիանալով 

բնության գեղեցկությամբ, գնահատել բնությունը ու հոգատար լինել նրա 

նկատմամբ։ Մեր տարածաշրջանի այդպիսի գեղեցիկ վայրերից մեկը՝ 

Դդմաշեն գյուղի հարակից տարածքներն են, որտեղ այցերից մեկի 

ժամանակ դպրոցականները հիացած ու ոգեշնչված էին բնության 

գեղեցկությամբ ու բարիքներով: Երեխաները որսացանցերի միջոցով 

որսացին միջատներ, որոնցից էլ պատրաստեցին հերբարիումներ 

(Հավելված 2․)։ 

Իհարկե, բնության գեղեցկության քարոզը հնարավոր է կատարել 

դասերի ընթացքում՝ պարբերաբար խոսելով բնության գեղեցիկ 

արարածների մասին, ինչպիսիք են մեդուզաները, որոնցից որոշները 

հնարավոր է տեսնել հավելված 3-ում: 

Գիտության մեջ առանձնանում է մի ճյուղ, որը կոչվում է բիոնիկա։ 

Այն իրենից ներկայացնում է կենսաբանության ու տեխնիկան 

առանձահատկությունների միավորված ուղղություն։ Օրինակ, 

ճարտարապետության, նյութական արտադրության, նավագնացության, 

ինքնաթիռաշինության և այլ ոլորտների մեջ։ 

Բիոնիկայում լայնորեն կիառվում են բնության գեղեցիկ 

թռչունների, բույսերի, կենդանիների պատկերները։ Օրինակ․ 

 մեդուզայի տեսքով արտադրվում են լուսամփոփներ, 

 ծաղիկների, մեղվահացի, բջջի և տարբեր կենդանիների 

տեսքով կառուցվում են գեղեցկագույն շինություններ և այլն։ 

 

Այսպիսով, ամփոփելով այսքանը կարող ենք ասել, որ բնությունը 

կարևոր գործիք կարող է լինել մարդու տեսակի կերտման ու նրա 

աշխարհայացքի ձևավորման գործում, ինչը անձին կդարձնի առավել 

պատասխանատու, հոգատար, բարի և գնահատող երկիր մոլորակի 

բնակիչ։ 

Եզրակացություն և Առաջարկություններ 

 

Ուսումնասիրելով ամբողջ նյութը հանգեցինք նրան, որ բնությունը 

մարդու գեղագիտական ճաշակի մեծագույն դաստիարակն է։ 

Ամփոփելով ամենը ստորև կներկայացվի հետևյալ 

եզրակացություններն ու առաջարկությունները․ 

● Բնությունը հարստացնում է աշակերտների երևակայությունը, 

հիշողությունը գեղագիտական մտապատկերներով և, վերջապես, 

նպաստում է նրանց դիտունակության զարգացմանը։ Այս ամենը 

իր հերթին բերում է ուսումնական գործընթացի առավել 

արդյունավետ և դյուրին կազմակերպմանը։ 

● Պարբերաբար կարելի է կազմակերպել բերքահավաքի տոն, որը 

կսերմանի բնության հանդեպ սեր։ 

● Հաճախակի իրականացնել արշավագնացություններ՝ 

մասնագիտացված թռչնաբանների և բուսաբանների 

ուղեկցությամբ։ 

● Կատարել այցեր բուսաբանական, կենդանաբանական և 

գեղագիտական թանգարաններ։ Բուսաբանական ու  

կենդանաբանական թանգարանները թույլ կտան ճանաչել 

բնությունը, իսկ գեղագիտական թանգարանները առավել դյուրին 

ընկալել գեղեցիկը․ հայ և համաշխարհային գեղանկարիչների 

բնապատկերների ու քանդակագործների քանդակների 

ուսումնասիրություն՝ որպես աշակերտների՝ կենսաբանության 

գեղագիտական դաստիարակության մեթոդ։ 

Օգտագործվող գրականություն ցանկ 

 

1. «Դպրոցականների գեղագիտական դաստիարակությունը», Ա․Ա․ 

Բալայան,  «Լույս» հրատարակչություն, Երևան, 1979թ․ 

2. «Դաստիարակության էսթետիկան», Բ․ Տ․ Լիխաչև,  «Լույս» 

հրատարակչություն, Երևան, 1973թ․ 

3. «Մանկավարժական հոգեբանության մի քանի հարցեր», Մ․ Ա․ 

Մազմանյան,  «Լույս» հրատարակչություն, Երևան, 1975թ․ 

4. «Քաղաքացու ծնունդը», Վ․ Ա․ Սուխոմլինսկի,  «Լույս» 

հրատարակչություն, Երևան, 1978թ․ 

5. “Природа в системе эстетического воспитания”, И. Ф. Смольянинов, 

«Просвещение», Москва, 1984 

Հավելվածներ 

Հավելված 1․ 

Հավելված 2․ 

Հավելված 3․ 

